
Ташлакан юпа 

Пилӗк ҫухрӑм утмалла  

Картунтан ялти шкула.  

Ҫулӗ вӑрӑм. 

Чӑтмалла. 

Кансӗр уйрӑмах хӗлле,  

Ҫил ачи кӗрет хӗве. 

Йывӑҫ шатӑрт! ҫурӑлать,  

Шиклӗ шухӑш ҫуралать.  

Чим, умра мӗн курӑнать? 

Тупнӑ та хӑрамалли —  

Укнӗ хурама вулли,  

Вут-шанка вакламалли.  

Чармакланнӑ пек алли.  

Карӑнса пӳлет ҫула,  

Пӑрӑнса иртес пулать. 

Йӗлтӗрҫийӗ вуннӑра,  

Харсӑр пек хӑйне кура.  

Амӑшӗ кӑна турра  

Асӑнать ӑсатна май:  

«Каҫарсам ҫылӑхӑма,  

Упрасам ывӑлӑма».  

Тӗшмӗше халь кам шанать?  

Ӳрӗк-сӳрӗк ҫын шӑнать,  

Чупакан ҫын ӑшӑнать. 

Ҫил ачи хуса ҫитмен  

Ҫак «хӑюлла» йӗкӗте.  

Виҫӗ ҫухрӑм вӑрманпа,  

Тата тарӑн ҫырмапа,  

Тепӗртак — тӳр улӑхпа.  



Йӗлтӗрне, васканӑран,  

Хусҫрӗ хучӗ ҫурмаран,  

Халь утма тивет ҫуран. 

Сиксе тӑчӗ те курать:  

Ҫул ҫинче юпа тӑрать,  

Малалла утма чарать.  

Сылтӑмра — татах юпа,  

Хыҫалтан такам чупать, 

Вӗҫтерсе килет ҫулпа. 

Эх, пулать-мӗн тамаша, 

Витӗрех шӑнтать ӑша. 

Кур, юпа ярать ташша, 

Тӳпенех сикет тата. 

Ҫамкара сип-сивӗ тар, 

Турӑ, тархаслап, хӑтар! 

 

Мӗскӗн хыврӗ алсине, 

Шӑлчӗ тарлӑ ҫамкине, 

Курчӗ улӑм пӗрчине, 

Ҫӗлӗкрен ҫакланнине! 

Ҫав юпа мӗн иккенне 

Вӑл ӑнланчӗ-ҫке тинех. 

Тем те курӑн хӑрасан. 

Пӗчӗк сарӑ улӑмран 

Пӗрене пулса тӑрсан 

Ҫамкуна шӑлма ан ман. 

